
MDH MAMLAKATLARIDA 
ISLOM MOLIYASINI 
RIVOJLANISH ISTIQBOLLARI
Irgasheva Gulbahor Sodiqovna
DIU tayanch doktoranti

Annotatsiya: Mazkur maqolaning asosiy maqsadi MDH mamlakatlari orasida Qozog‘iston, Qirg‘iziston, Tojikiston, Turk-
maniston, Ozarbayjon va Rossiyada islom moliya sanoatining rivojlanish tajribasini tadqiq qilish, loyihalarni islomiy 
moliyalashtirish amaliyoti, rivojlanish yo‘lidagi to‘siqlar va yechimlar o‘rganishdan iborat. Shuningdek, O‘zbekistonda 
investitsiyalarni islomiy moliyalashtirish amaliyoti tahlil qilinib, islom moliya tizimini rivojlanish yo‘lidagi to‘siqlarni bartaraf 
etish va bu borada chora-tadbirlarni ishlab chiqishda MDH mamlakatlari orasidan islom moliyasi rivoj topgan mamlakatlar 
tajribasini O‘zbekistonda tatbiq qilish yo‘nalishlari ko‘rib chiqilgan.

Kalit so‘zlar: Islomiy moliya sanoati, islomiy investitsiyalar, islomiy moliya xizmatlari va mahsulotlari, me’yoriy-huquqiy 
baza, ITB, XSRIK, investitsiya loyihalari.
Аннотация: Основной целью данной статьи является исследование опыта развития индустрии исламских финан-
сов в Казахстане, Кыргызстане, Таджикистане, Туркменистане, Азербайджане и России среди стран СНГ, изучение 
практики исламского финансирования проектов, препятствий и путей их развития. Кроме того, была проанализи-
рована практика исламского финансирования инвестиций в Узбекистане, а также направления реализации опыта 
стран СНГ, где исламское финансирование получило развитие в Узбекистане, с целью устранения препятствий на 
пути развития исламского финансового системы и разработать меры в связи с этим.

Ключевые слова: Индустрия исламских финансов, исламские инвестиции, услуги и продукты исламских финан-
сов, нормативно-правовая база, ITB, XSRIK, инвестиционные проекты.
Abstract: The main purpose of this article is to research the development experience of the Islamic finance industry in 
Kazakhstan, Kyrgyzstan, Tajikistan, Turkmenistan, Azerbaijan, and Russia among the CIS countries to study the practice 
of Islamic financing of projects, obstacles, and solutions to development. In addition, the practice of Islamic financing of 
investments in Uzbekistan was analyzed, and the directions for the implementation of the experience of the countries 
of the CIS where Islamic finance has developed in Uzbekistan in order to eliminate obstacles to the development of the 
Islamic financial system and develop measures in this regard were considered.

Key words: Islamic finance industry, Islamic investments, Islamic finance services and products, regulatory framework, 
ITB, XSRIK, investment projects.

K I R I S H
Bugungi kunda islom moliya tizimi jadal sur’atlar bilan rivojlanmoqda, islom moliyasi va investitsiyalaridan 

foydalanish nafaqat musulmon va shu bilan birgalikda, musulmon bo‘lmagan mijozlarning islomiy investitsi-
yalarga bo‘lgan talabining ortganligini tahlillarda ham ko‘rish mumkin. 

2023-yil yakunlariga ko‘ra, jahonda islom moliyasining aktivlari 4,0 trln. AQSH dollarga yetdi. Butun jahon 
miqyosida islom moliya munosabatlarini qo‘llashga doir huquqiy asos 47 ta mamlakatda yaratilgan bo‘lib, bu 
davlatlarda keng ko‘lamdagi moliyaviy xizmatlar taklif etayotgan 1600 ga yaqin moliya muassasalari faoliyat 
yuritmoqda. 

O‘zbekistonda ham islom moliyasini rivojlanishiga doir keng chora-tadbirlar amalga oshirilmoqda. O‘zbekis-
ton da islomiy moliyalashtirishga doir ishlar ilk bor 2004-yilda Islom taraqqiyot banki (ITB) tomonidan O‘zbekistonda 
energetika va sog‘liqni saqlash sohasida loyihalarni moliyalashtirish uchun “ijara” va “murobaha” shartnomala-
ridan foydalanilishi bilan boshlangan. Bundan tashqari, O‘zbekiston Xususiy sektorni rivojlantirish islom korpo-
ratsiyasi (XSRIK) a’zoligiga ham kirgan, bu korporatsiya tomonidan 350 million dollardan ortiq loyiha va rejalar 
bajarilishi belgilangan. Korporatsiya asosan loyihalarini moliyalashtirishda “murobaha” shartnomasidan foydal-
angan. O‘zbekiston Respublikasi Prezidenti Sh.M.Mirziyoyev IHTTIF kengashi 43-sessiyasi ochilish marosimida 
so‘zlagan nutqida “Islom olami ulkan iqtisodiy, investitsion salohiyat, energetika resurslariga ega. Ulardan to‘g‘ri 
foydalanish, Islom hamkorlik tashkilotiga a’zo davlatlarning xalqaro savdo-iqtisodiy, moliyaviy, investitsion ham-
korligini kengaytirish, mamlakatimizni birlashtiradigant ransport yo‘llarini tashkil etish yuksak iqtisodiy taraqqiyot 
ko‘rsatkichlariga erishish imkonini beradi va bu pirovard natijada boshqa barcha sohalarning rivojlanishida asos 
bo‘lib xizmat qiladi”, ‒ deb ta’kidlagan edi. 

faoliyati islomiy moliyalashtirishga asoslangan turli davlatlar tomonidan mamlakatimizda islom investitsiyalarini 
jalb qilish mamlakatimizda xorijiy investitsiyalar oqimining ortishiga sabab bo‘ladi. Shuningdek, mamlakatimizda 
islom moliyasining rivojiga to‘sqinlik qiladigan br qancha muammolar va qilinishi kera bo‘lga chora-tadbirlar 
mavjud bo‘lib, islom moliya sanoati rivojlanib borayotgan MDH mamlakatlarining islom moliyasi tajribasidan foy-
dalanish O‘zbekiston uchun bu sohaning yanada rivojlanishiga olib keladi. Mazkur maqolamizda, MDH mam-
lakatlari orasida islom moliyasi rivojlanib borayotgan va bu yo‘nalishda ma’lum bir yutuqlarga erishib ulgurgan 
Qozog‘iston, Qirg‘iziston, Tojikiston, Ozarbayjon va Rossiya davlatlarining tajribalarini o‘rganish va O‘zbekis-
tonda ushbu yo‘nalishni rivojlanishi yo‘lida foydalanish imkonini beradigan ilmiy xulosa va tavsiyalarni ishlab 
chiqish ilmiy maqolamizning dolzarbligini ko‘rsatib beradi.

M A V Z U G A  O I D  A D A B I Y O T L A R N I N G  T A H L I L I
Mazkur maqolamizda asosan MDH mamlakatlarining islom moliya sanoatidagi rivojlanish tajribasini 

o‘rganish va bu borada O‘zbekistonda islom moliyasini yanada rivojlantirishga doir manfaatli xulosa va tavsi-
yalar ishlab chiqishga qaratilgan.

Eng avvalo, islom moliyasi atamasiga e’tibor qaratishni lozim topdik. “Islom moliya tizimi” atamasi 
1980-yillarning o‘rtalarida paydo bo‘lganligi sababli ilmiy atamalar orasida nisbatan yangidir. Ko‘pincha, bu 
konsepsiya foizsiz moliyaviy amaliyotlar tizimi sifatida tushuniladi. Biroq, islomiy moliya tamoyillari kredit foi-
zlarini rad etibgina qolmasdan, bu tushunchadan anchayin kengroq hamdir. Islom moliyasiga nisbatan XXI-
asrda qiziqish yuqori bo‘lib, ilmiy izlanishlar olib borish va tahliliy materiallar tayyorlash borasidagi ilmiy faoliyat 
ko‘payib bormoqda. Islom moliyasi bo‘yicha ko‘plab xorijiy, MDH va o‘zbek olimlari ilmiy izlanishlar olib bor-
ishgan, hozirda ham islom moliyasi bo‘yicha ilmiy izlanishlar olib borishda davom etmoqdalar. Xususan, xorijlik 
olimlardan (Muhammad Taqi Usmoniy, 2007), (Chapra M.U, 2011), (Habib Ahmed, 2002) kabilar islom moli-
yasiga doir olib borgan ilmiy ishlari bugungi kun uchun qadrli va tahsinga sazovordir. Shunindek, MDH mam-
lakatlari olimlaridan (Л.Р. Сюияйнен, 1986), (О.Трофимова, 2009), (В.В. Павлов, 2003), (Р.И. Беккин, 2010), 
(В.Антропов, 2017) va boshqa ko‘plab olimlarning ilmiy tadqiqot ishlarida islom moliyasi, shuningdek, islomiy 
investitsiyalar yoritib berilgan. Shu bilan bir qatorda o‘zbek olim va tadqiqotchilari islom moliyasiga doir tad-
qiqotlar olib borishmoqda va bu esa O‘zbekistonda ham islom banklari va darchalari ochishda o‘z taklif va tav-
siyalarini ishlab chiqishayotgani tahsinga sazovordir. O‘zbek tadqiqotchi olimlaridan (Х.Хаsanov, 2017), (S.Z. 
Abrorov 2020), (J.Imamnazarov, 2023), (R.Х. Zayniddinov, 2022) va boshqa tadqiqotchi olimlar bu sohada o‘z 
ilmiy ishlarini olib borishgan. Lekin, O‘zbekistonda islom moliyasiga doir kam sonli tadqiqotchilar tomonidan 
ilmiy izlanishlar olib borishgan va biz ham bu sohada o‘zimizning ma’lum bir hissamizni qo‘shishga kirishdik. Biz 
bu ilmiy maqolamizda, MDH mamlakatlari hisoblangan Rossiya, Qozog‘iston, Qirg‘iziston, Tojikiston, Turkman-
iston va Ozarbayjonda islom moliya tizimi ma’lum bir darajada ravnaq topmoqda, bu davlatlarning tajribasidan 
foydalangan holda O‘zbekistonda islom moliyasnin ravnaq toptirish, bank tizimi, islomiy investitsiyalarni mam-
lakatimizda keng jalb qilishga doir xulosa va tavsiyalar ishlab chiqishga qaratganmiz.

T A D Q I Q O T  M E T O D O L O G I YA S I
Mazkur ilmiy maqolamizda turli tadqiqot metodlaridan, ayniqsa, miqdoriy tadqiqot usulidan keng darajada 

foydalanildi. Bundan tashqari, maqsadli rivojlantirish, deduksiya va induksiya, grafik tasvirlash, tizimli-qiyosiy 
tahlil va iqtisodiy statistik kabi tadqiqot usullaridan ham ilmiy maqolamizda foydalanildi (1-rasm).

1-rasm: Tadqiqotni amalga oshirish bosqichlari

T A H L I L  V A  N A T I J A L A R  M U H O K A M A S I
So‘ngi yillarda nafaqat musulmon balki musulmon bo‘lmagan mamlakatlarda ham islom moliyasiga qiziqish 

tobora ortib bormoqda. Bu sohaga qiziqish MDH mamlakatlari orasida ham ancha yuqori. MDHning 11 dav-
latidan beshta davlat turli darajada islom moliya sanoatini yoki islom bank-moliya tizimini joriy etish bo‘yicha 
qonunchilik bazasini rivojlantirmoqda – bular Rossiya, Ozarbayjon, Qozog‘iston, Qirg‘iziston va Tojikistondir. 
O‘zbekiston hali bu yo‘nalishda rivojlanishning dastlabki bosqichida. Qozog‘iston va Qirg‘iziston hukumatlari 
ushbu moliyaviy segmentning istiqbollarini ko‘rib, qonunchilikni islom moliyasi talablariga moslashtirdilar. Nati-
jada to‘laqonli islom banklari, jumladan, Qozog‘istonda Amirlikning Al-Hilol banki va Qirg‘izistonda Eko Islamik 
Bank filiali tashkil etildi.

1-jadval: MDH mamlakatlarida islom moliyasi hozirgi holati
№ Mamlakat Islom moliyasi holati

1 Qozog‘iston

1995-yildan boshlab Qozog‘iston ITB a’zosi hisoblandi.
2000-yildan boshlab Qozog‘istonda islom moliyasiga qiziqish boshlangan.
2003-yilda “Bank Turan Alem” murobaha mexanizmga asoslangan shariat talablariga mos keluvchi 
kredit berish xizmatlarni ko‘rsata boshlaydi.
2009-yilda “Islomiy moliyalashtirish tashkilotlari va islomiy banklarni tashkil etish hamda faoliyati 
bo‘yicha masalalariga oid Qozog‘iston Respublikasining ayrim qonunchilik hujjatlariga o‘zgartirish va 
qo‘shimchalar kiritish to‘grisida”gi qonun imzolandi. Bunga ko‘ra, mamlakatning Fuqarolik kodeksi, 
Soliq kodeksi, “Bank va bank to‘g‘risida”gi va boshqa qonunlarga o‘zgartirish va qo‘shimchalar 
kiritildi.
2009-yil Qozog‘iston va BAA hukumati o‘rtasida Qozog‘istonda islomiy bank ochishga doir 
kelishuvga erishiladi.
2010-yil mart oyida BAAdagi “Al –Hilol” bankning Qozog‘istonda filliali ochilib, islomiy bank sifatida 
shariat mexanizmlari asosida bank amoliyoti o‘tkazishga ruxsatnoma berildi.
2009-yilda Qozog‘istonda islomiy moliyaviy mahsulotlarni taklif qiluvchi birinchi brokerlik 
kompaniyasi “Fattax Finance” ro‘yxatdan o‘tkazilib, o‘z faoliyatini boshladi.
2011-yil mamlakatda “Islomiy moliyalashtirish masalalari bo‘yicha Qozog‘iston Respublikasining 
ayrim qonunchilik hujjatlariga qo‘shimcha va o‘zgartirishlar kiritish to‘g‘risida”gi qonun qabul qilindi, 
qonunlarda asosan davlat islomiy qimmatli qog‘ozlarni chiqarishga ruxsat berilganligiga asoslangan 
edi.
2012-yil Qozog‘istonda Milliy bankning Islomiy moliyaviy xizmatlar bo‘yicha kengash (IFSB) 
a’zoligiga kirishga oid kelishuv imzolandi.
2011-yilda mamlakatda Qozog‘iston musulmonlari diniy idorasining zakot jamg‘armasi o‘z 
faoliyatini boshladi, bu jamg‘arma asosan zakot shuningdek xayriya mablag‘larini maqsadli ishlarga 
taqsimlovchi markaz hisoblanadi.
2010-yilda o‘zaro sug‘urtalash jamiyati (O‘SJ) ko‘rinishida birinchi takoful-operator o‘z faoliyatini 
boshladi.
77 mln dollar miqdoridagi sukuk emissiyasi (Malayziya investorlari tomonidan) amalga oshirildi.
“Zaman-bank” islom bankiga aylantirildi.

2 Qirg‘iziston

1993-yilda Islom Taraqqiyot Banki a’zoligiga kirgan.
2006-yilda EkoBank va ITB o‘rtasida o‘zaro hamjihatlik va hamkorlik to‘g‘risida memorandum 
imzolandi.
2007-yilda “Ekobank”ning islomiy “darcha” loyihasining rasmiy ochilish marosimi bo‘ldi.
2009-yilda mamlakatda bank va bank faoliyati to‘g‘risidagi qonuniga qo‘shimchalar kiritish to‘g‘risida 
qaror qabul qilindi, shuningdek, Qirg‘iziston Respublikasi Milliy banki to‘g‘risidagi qonunga 
o‘zgartirish va qo‘shimchalar kiritishga doir qonun qabul qilindi. Bularning barchasi mamlakatda 
islomiy banklar va an’anaviy barklarda islomiy “darcha”larni ochishga asos bo‘ldi.
2009-yilda “Islomiy tamoyillar bo‘yicha sug‘urtalashni (Takuful) va Islomiy moliyalashtirish tamoyillari 
bo‘yicha chiqariladigan qimmatli qog‘ozlar (sukuk) bo‘yicha nizomlar” mamlakat hukumati tomonidan 
tasdiqlandi.
2010-yilda Qirg‘iziston Respublikasining “EkoBank”i hissadorlari bilan o‘tkazilgan umumiy yig‘ilishda 
bankning nomi “EkoIslamikBank” deb o‘zgartirildi.

3. Tojikiston
Tojikistonda Islom banklarini tashkil etishga doir qonun hujjatlari qabul qilingan
Tojikistondagi “ Bonki Rushdi Tojikiston” islom bahkiga aylantirildi.

5. Ozarbayjon

1992-yilda Ozarbayjon ITB ga a’zo bo‘ldi.
2002-yilda “Kavsar bank” kredit va deposit portfelini ribodan tozalashni boshlaydi va ushbu bank 
jahon islomiy bank hamjamiyati tomonidan islomiy bank deb e’tirof etildi va hozirda mijozlarga to‘rtta 
islomiy bank mahsulotlarini taklif etadi.
2009-yilda ITB tomonidan Cenub elektr stansiyasi qurilishini moliyalashtirish uchun istisno 
mexanizmi asosida 201,5 mln dollar ajratdi.
2010-yilda ITB qishloq xo‘jaligi sektori, transport va boshqa turli infratuzilma sohalarini rivojlantirish 
uchun Ozarbayjonga 404,6 mln.dollar ajratdi.
XSRIK tomonidan qo‘llab-quvvatlanadigan “Caspian international Investment Co” va lizing co. 
“Ansor”

6 Rossiya

1990 –yildan boshlab Rossiyada islom moliyasiga qiziqish boshlandi.
1991-yil Rossiyada “Badr-Forte Bank” deb nomlangan tijorat banki tashkil topdi.
1997-2006-yillar mobaynida “Badr-Forte Bank”i islom tamoyillari asosida faoliyat ko‘rsatdi.. Bu bank 
ITB huzuridagi Islomiy banklar Bosh kengashi a’zosi ham hisoblanadi.
2004-yildan boshlab Rossiya Islom hamkorlik tashkilotida rasmiy jihatdan kuzatuvchi maqomini 
olgan.
2010-yilda Tataristonda shariat tamoyillari asosida faoliyat ko‘rsatuvchi investitsion kompaniya 
tashkil etildi.
2011-yilda LaRiba Finance kompaniyasi tashkil etilib, asosan murobaha shartnomasidan foydalanib, 
faoliyat yuritadi.
2011-yilda tijorat, savdo va biznes faoliyatini moliyalashtirishga yo‘naltirilgan Amal Finance house 
tashkil etilib, muzoraba shartnomasi asosida faoliyat ko‘rsatadi.
2008-2011-yillarda “Bank Express” islom moliya xizmatlarini taqdim etgan, asosoan murobaha islom 
investitsiya shartnomasidan faoliyat yuritgan.
2016-yildan boshlab Sberbank islom moliya xizmatlarini taqdim etib kelmoqda. Bu bankning 2019-
yilda islom moliyasi sohasi aktivlari hajmi sezilarli darajada oshib, 250 mln. AQSH dollariga yetdi.
2017-yilda “Zayed Fund” ya’ni Zayed jamg‘armasi tashkil etilib, murobaha va mushoraka bitimlaridan 
foydalanadi.

Hozirgi kunda, MDH mamlakatlari orasida Qozog‘iston, Qirg‘iziston va Tojikistonda islomiy banklar tashkil 
etilgan va mijozlariga o‘z xizmatlarini taklif etib kelmoqda. MDH mamlakatlari orasida islom moliyasi ancha 
rivojlangan, shuningdek, bu mamlakatlari orasida birinchi islom banki ochilgan davlat Qozog‘iston hisobla-
nadi. Qozog‘istonda dastlabki islom banki Al Hilol Islom banki bo‘lib, 2010-yilda tashkil etilgan. Ushbu bank 
Birlashgan Arab Amirliklarida shu nomdagi bankning sho‘basi hisoblanadi. “Al Hilol Bank” PJSC Fitch Ratings 
tomonidan yuqori va Moody’s agentligidan A2 kredit reytingiga ega bo‘lib, bu bankning moliyaviy barqarorligi 
ishonchliligi ko‘rsatkichi hisoblanadi. Bank jismoniy shaxslarga islom banking mahsulotlarini taqdim qilib kel-
moqda. Qozog‘istonda 2000-yildan boshlab islom moliyasiga qiziqish va islomiy banklarni tashkil etishga urinish 
boshlangan bo‘lsa, 2003-yilda “Bank Turan Alem” shariat mexanizmlari asosida faoliyat yurita boshlaydi. Shu 
bilan birga mamlakatda 2009-yildan boshlab birinchi islomiy broker kompaniya “Fattax Finance” faoliyat yurit-
ishni boshlaydi. Qozog‘istonda islomiy banklarni yuksaltirishga ham alohida e’tibor berildi va bu borada qonun 
hujjatlariga o‘zgartirish va qo‘shimchalar kiritildi. Shuningdek, Islom moliyasi Qirg‘izistonda ham sezilarli tarzda 
rivojlanmoqda. Qirg‘iziston 1993-yilda ITB a’zoligiga kirdi va mamlakatdagi “Eko bank” “EcoIslamicBank”ka 
aylantirilib, islomiy moliya xizmatlarini taklif qilib kelmoqda. Xususan, 2009-yil yanvaridan sentabriga qadar 
“EcoIslamicBank” islomiy mexanizmlardan foydalanib 200 mln.so‘mdan oshiq miqdordagi 214 ta loyihalarni 
moliyalashtirdi va bank mijozlariga islom moliyasi bo‘yicha o‘z xizmatlarini ko‘rsatib kelmoqda.

Rossiyada ham islom moliyasi sezilarli tarzda o‘smoqda. Aholisining 30mln ga yaqini islom diniga e’tiqod 
qiladi. Bu esa mamlakatda islom banklarini tashkil etishga sabab bo‘ldi. Rossiyada islom banklarini tashkil 
etishga bo‘lgan urinishlar 1990-yildan boshlangan. Shuningdek, hozirgi kunga kelib, Rossiyada bir qancha 
banklar islom moliya xizmatlarini taqdim etib kelishmoqda va uning islom moliya tarmog‘idagi aktivlar hajmi 
yildan yilga oshmoqda. Bugungi kunda Rossiyada Sberbank va AK BARS Banki muhoraba va muzoraba 
shartnomalari asosida islom moliya xizmatlarini taqdim etishmoqda. Bundan tashqari, Rossiyada islom moliya 
markazi, “Allianz life” takoful jamg‘armasi ham faoliyat yuritmoqda.

Shuni alohida ta’kidlash joizki, Rossiya dumasi (qonunchilik palatasi) Dog‘iston, Checheniston, Boshqird-
iston va Tataristonda 2023-yil 1-sentabrdan 2025-yil 1-sentabrgacha islom bank tizimini joriy etish bo‘yicha 
tajriba o‘tkazish to‘g‘risidagi qonunni uchinchi o‘qishda qabul qildi. Tajriba ishtirokchilari ro‘yxati Rossiya banki 
(Markaziy bank) tomonidan yuritilishi belgilandi. Bunga ko‘ra, fuqaro va tashkilotlarga foizsiz asosda qarzlar 
berishga asoslanganligi ham tahsinga sazovordir.

X U L O S A  V A  T A K L I F L A R
MDH mamlakatlaridan Qozog‘iston, Qirg‘iziston va Tojikistonda islom moliya sanoati muvaffaqqiyatli 

amalga oshirilmoqda va ijobiy natijalarga erishmoqda. Shuningdek, Rossiyada ham islom banklarini tashkil 
etishga doir qonun hujjatlari ishlab chiqildi. 

Islomiy moliyalashtirishda XSRIK tomonidan 2010-yil Toshkentda Taiba Leasing tashkil etildi. Mazkur lizing 
kompaniyasi O‘zbekistonda to‘liq shariatga mos ravishda ijara (lizing) xizmatlarini yuridik shaxslarga taqdim 
etib kelmoqda, xususan, 2010-2017-yillar mobaynida korporatsiya tomonidan 26,3 million dollarlik 200 dan 
ortiq loyiha moliyalashtirilgan. Loyihalarning asosiy ulushini 45,4 % qurilish va qurilish materiallarini ishlab 
chiqarish tarmog‘iga, 14,8%i yengil sanoatga, 4,96%i transport xizmatlariga, 4,95%i oziq-ovqat mahsulotlarini 
ishlab chiqarishni moliyalashtirishga yo‘naltirilgan. 

Mamlakatimizda islomiy moliyalashtirishga doir alohida qonunlar mavjud emas. Hozirda, O‘zbekistonda 
islomiy moliyalashtirishda “murobaha”, “istisno” va “ijara” kabi moliyalashtirish vositalaridan foydalanib, ITB va 
XSRIK tomonidan iqtisodiyotning turli tarmoqlari, asosan qurilish, farmasevtika, to‘qimachilik, sog‘liqni saqlash, 
qishloq xo‘jaligi va boshqa sohalarini moliyalashtirishni qamrab oladi. Shuningdek, O‘zbekiston 2019-yilda 
Xalqaro islom savdo-moliya korporatsiyasiga (ITFC) a’zo bo‘ldi va 2018-yili O‘zbekiston hukumati va ITFC 
o‘rtasida savdo operatsiyalarini moliyalashtirish maqsadida 100 million dollarlik hadli bitim imzolangan. Unga 
ko‘ra korporatsiya O‘zbekistonning tashkilotga a’zoligiga qadar savdo loyihalarini moliyalashtirish imkoniyatiga 
ega bo‘ldi va ITFC tomonidan Aziya Aliyans Bank, Trastbank va Kapitalbankka murobaha moliyalashtirish lini-
yasi taqdim etildi.

Tadqiqotimiz natijalaridan shunday xulosa qilish mumkinki, MDH mamlakatlarida islom moliyasini rivojlant-
irishga kirishilgan bo‘lib, bunda Qozog‘iston, Qirg‘iziston, Tojikiston va Rossiyada amalga oshirilgan ishlar tahs-
inga sazovordir. O‘zbekistonda esa islom moliya amaliyoti va rivojlanishi yuqoridagi mamlakatlar orasida ancha 
orqada. Aholining asosiy qismi musulmonlardan iborat bo‘lgan O‘zbekiston uchun islom banklari va xizmatlarini 
tashkil etish ancha muhim sanaladi. Shuningdek, islom moliyasi nafaqat tadbirkorlar, balki, jismoniy shaxslar 
uchun ham muhim bo‘lgan sohadir.

Yuqoridagi mamlakatlarning tajribasidan O‘zbekiston uchun quyidagi tavsiyalarni berish mumkin. Eng 
avvalo, me’yoriy-huquqiy bazani ishlab chiqish, aholiga islom moliyasiga doir tegishli tushuntirish ishlarini olib 
borish va ular ongida islom moliyasiga doir ma’lum bilim, ko‘nikmalarni shakllantirish, shuningdek, turli davlatlar 
ya’ni investor mamlakatlar bilan xalqaro hamkorlikni mustahkamlash kerakligini ko‘rsatadi. 

